
	Malih nyai mananemin guna Mandar, keto Jro Balian Enggung, ketangin baan tenung, sinah ngeteng kocap nyai, luas ngalih guna, uli dini kelod-kauh, ring Ngakan Kacubang, kocap sakti mangleak, yan mangendih matumpang pitu.
	Keto pangandikan dane Jro Balian, kalih kapugpug ban-cut, mandus di tembuku, macaru mabanten suci, masih tuara sida, marudan sumangkin lanyud, tong dadi eng-sapang, keneh Beline ring Adi, kidemang masih mangenah, mangulapin mangajakin mandus.
	Sayan sambeh buyar paling keneh ranca, tong dadi ban manyapuh, kenehe ulangun, tong dadi tegul talinin, tong ndusi majalan, batise dadi ndarurung, saget dini suba, manegak ngarepin nyai, nanging Adi ampuraang, eda sanget ring ati tandruh.
	Yadiapin tandruhin Adi Beli lega, yadiapin tigtig tundung, Beli tuara surud, yadin manglantas tebekin, tuara maaduhan, pang pisan dini makubur, dening tuara da, i bangke mamilih gumi, kalain atman Beli, yan suba Adi manyunduk.
	Beli manyerahang urip pisan-pisan, kanggonya Adi ditu, mamrentah manguduh, Beli tuara mamiwalin, manglantas panjakang, tuara Beli pacang kimud, nah Adi tulusang, olas Adine ring Beli, sudi manganggon pangayah, Beli anteng mangalih capung.



Puh Pangkur


	Inggih Bapa sadia pisan, mangkin rauh mriki maninjoin, tur natasang kandanipun reh katiben duhkita, kadi mangkin yan tan Bapa meling nerus, mangangkenin titiang oka, nawegang ugi sipatin.
	Dening lacure kadadak, tan mineha kadalih kaerangin, tan pasangkan kadi taksu, jog ngomel manglengkara, mapi sadu mapi sakit kena antu, manguncarang keni guna, titiang kadalih ngunain.
	Guru eling pisan titiang, saking malit temes rauhing mangkin, dereng naen kapilug, ring ne mambek dursila,

